
i quajtur Guta, dallohej me keqtrajtimin 
fizik të fshatarëve. Avdyli kishte konfli­
kte të shpeshta më të. Ai me djalin Lanin 
u inkuadruan në UÇK në muajin prill të 
vitit 1998. Edhe përpara aderimit në UÇ­
K, Avdyli shkonte në Shqipëri për të bartur 
armatime në Kosovë, gjatë viteve 1997 dhe 
1998. Forcat serbe filluan me bombardimin 
e Ponoshecit/Ponoševac herët në mëngjes, 
më 3.05.1998. Menjëherë pas mesnatës, në 
datën 4.05.1998, Avdyli me bashkëluftëtarë 
nisën të tërhiqeshin drejt fshatit fqinj të 
Popocit/Popovac. Por, gjatë tërheqjes, ai 
e ndërroi mendjen dhe vendosi të kthehej 
që ta merrte me vete nënën Xufen dhe dy 
vëllezër. Ishte kjo hera e fundit kur shokët e 
luftës e shihnin të gjallë. Një ditë më vonë, 
familjarët kanë mësuar se Avdylin e kishin 
vrarë në vendin e quajtur Rrahishte, i cili 
gjendet pas godinës së stacionit policor 
në Ponoshec/Ponoševac. Ata, po ashtu, 
mësuan se pjesëtarët e forcave policore e 
kishin çuar trupin e Avdylit në morgun e 
Gjakovës/Đakovica. Tri ditë më vonë, më 
7.05.1998, familjarët e kanë marrë lejen 
për ta tërhequr kufomën e tij. E kishte një 
plagë në këmbë dhe afro 50 vrima në shp­
inë nga plumbat. Po atë ditë, e varrosën në 
Nivokaz. Pas përfundimit të luftës, mbetjet 
mortore të Avdylit janë rivarrosur në Varr­
ezat e Dëshmorëve të Luftës në Ponoshec/
Ponoševac.

Binak (Sadri) Bakraj
(25.05.1938, rom nga Ponosheci/Ponoševac, 
komuna e Gjakovës/Đakovica, punëtor, tetë 
fëmijë)

Së bashku me djalin Ganiun dhe komshiun 
Avdyl Islamin, Binaku u nis nga fshati 
i tij për në Pejë/Peć më 4.05.1998, për ta 
vizituar vajzën Serbezen. Po atë ditë, në 
Ponoshec/Ponoševac kishte filluar beteja 
e armatosur në mes të forcave të UÇK-së 
dhe atyre serbe. Pas vizitës, në të njëjtën 
ditë [4.05.1998], ata u nisën më këmbë për 

në shtëpi, pa ditur se në fshatin e tyre po 
zhvilloheshin luftimet. Më vonë pasdite 
dhe pa ditur asgjë, djali i dytë i Binak­
ut, Rama, ka dal prej shtëpisë në rrugë 
[Ponoshec/Ponoševac]. Një djalosh iu 
afrua dhe i shprehu ngushëllimet. I tha 
Ramës se ia kishin vrarë babanë, ndërsa të 
vëllain Ganiun vetëm e kishin plagosur. Po 
ashtu, i tha se policia serbe e ka çuar trupin 
e pajetë të Binakut dhe të vëllain e plagosur 
në spital në Gjakovë/Đakovica. Në da­
tën 7.05.1998, familjarët e kanë varrosur 
Binakun në varrezat e fshatit të Brekocit/
Brekovac.

Shkelzen (Mujë) Kamberi
(5.08.1978, rom nga Ponosheci/Ponoševac, 
komuna e Gjakovës/Đakovica, punëtor 
krahu)

Shkelzeni jetonte me familjen në Ponosh­
ec/Ponoševac. Kohë pas kohe, punonte si 
ngarkues qymyri për policinë në Gjakovë/
Đakovica. Në datën 4.05.1998, nga ora 
14:00, ka shkuar të një komshiu [identiteti 
i tij është i njohur për FDH] për të kërkuar 
pak miell. Nga ajo ditë, familjarët nuk e 
kanë parë më të gjallë. Më vonë, ata kishin 
mësuar nga një i afërm, të cilin UÇK-ja 
e kishte ndaluar më 6.05.1998 dhe e ka 
çuar në shtabin në Smolicë/Smonica, 
se Shkëlzeni për një kohë mbahej në 
bodrum të shtëpisë ku gjendej shtabi. 
Madje, ky njeri mbahej për një kohë së 
bashku me Shkelzenin në të njëjtin bod­
rum. Shkelzeni i kishte plagët në kokë 
nga keqtrajtimi fizik. I kishte thënë këtij 
të afërmi se aty e kishte sjell komshiu, tek 
i cili ai kishte shkuar të kërkonte miell. 
Nga data 6.05.1998, kur UÇK-ja e kishte 
liruar të afërmin e Shkelzenit, për fatin e 
këtij të dytit nuk dihet asgjë. Përhapeshin 
lajmet se Shkelzenin e kishin pushkatuar 
në të njëjtën natë, kur e liruan të afërmin 
e tij. Familjarët janë ende duke e kërkuar 
ndriçimin e fatit të Shkelzenit. Zhdukja e 
tij është evidentuar nga KNKK-ja. Numri 


